
        
            
                
            
        

    
	Ц. Раднаа

	 

	ЗҮҮД НОЙРЫН УЧИР

	 

	“Ардыг Гэгээрүүлэх Яамны улс төр, гэгээрлийн хэргийг эрхлэх газар” 1947 онд эрхлэн хэвлүүлсэн номоос 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

НОЙР БА ЗҮҮДНИЙ УЧИР

	 

	Хүний амьдралын 1/3 хувь нь бараг нойрт зарцуулагддаг байна. Хүн нь дундыг баримталбал 20 жилийг нойрт зарцуулна. Ийм их хугацаа нь бодоход нэлээд харамсалтай санагдах болно. Гэвч бид унтсаны ачаар шинэ чадал хүчийг олж сэргэлэн цовоо байдлаар ажлаа үргэлжлүүлэхийг санавал нойр нь бидний амьдралын чухал шаардлага болох нь илэрхий байна.

	Ер унтахгүйгээр ажилд амжилтыг олж чадахгүй. Унтах шаардлага нь өлсөхтэй төсөөтэй бөгөөд нойр алдсан хүн нь хүнд ядралд орно. Дундад зууны үед нойрыг зориут саатуулах хамгийн хүнд шийтгэлийг хэрэглэж байжээ. 

	Францын ван XV Людовикийг хорлосон нэг хүнийг шийтгэхдээ нойрыг саатуулах ялыг тогтоож тэр хэрэгтнийг чимхэх, зулгаах шивж хатгах буцалмал халуун тос асгах зэргээр харгислан, унтах явдлыг саатуулсаар алсан байна. Тэд хүн үхэхэд хамгийн тамлалтай харгислал бол нойрыг саатуулах явдал мөн гэдгийг мэджээ.

	Дэлхийн хоёрдугаар дайны үед Германы фашист нь Европын ба ялангуяа Зөвлөлтийн түр эзлэгдсэн районуудад эмэгтэйчүүд, хүүхдийг дээрх үхлийн адил нойрыг саатуулан мөрдөж, тарчилган зовоосон явдлууд олон бий. Хүн бүрд унтах шаардлага, түүний үргэлжлэл нь харилцан адилгүй, түүний хэвшил байдал нь насны ялгаварт захирагдана. Үүнд нас хэчнээн бага бол нойр нь төдий чинээн их, нас нь хэчнээн ахмад болох тутам нойр нь төдий чинээн хорогдоно.

	Нялх хүүхэд нь бараг өдөр шөнийн турш унтана. Өвгөн настнууд 3-4 цаг унтахаар нойр нь хангагдана. Нойрыг удаанаар алдагдуулах явдал нь мэдрэлийн хүнд өвчинд нэрвэж, үхэлд хүргэдгийг эрдэмтэд, элдэв амьтад дээр туршлагыг үйлдэж мэджээ.

	 

	
ОДОО НОЙР ГЭЖ ЮУ БА ТҮҮНИЙ ЧУХАЛ НЬ ЮУНД ОРШИХ ТУХАЙ МЭДЬЕ.

	 

	Нойр гэдэг нь чухам юу вэ? гэвэл эрт цагт хүн төрөлхтөн нь нойрыг бурхнаас ирүүлнэ. Нойр ба үхэл энэ хоёр үзэгдэл нь бие биедээ ойр юм гэж интгэж байлаа. Эртний Грекүүд нь үхлийн бурхны дүү Морфийг нойрын бурхан гэж нэрлэх болжээ. Грект «үхэл, нойр гэдэг аймшигтай бурхад гуниглалт шөнө ихрээр төржээ» гэдэг домог бий. Гэтэл бас зарчим эртний ойлголтод сүнсийг хулгана буюу могой болж биеэс гарах тэр үед нойр хүрнэ гэж байсан удаа бий.

	Байгалийг судлах ухаан хөгжихийн зэрэгцээгээр нойрын таавар бодлуудыг нервийн системтэй зөвөөр холбох болжээ. Үүнийг мэдэхийн тулд бид унтаж байгаа хүний бие махбодын ажиллагаа нь ямар байдалд орохыг товчхон үзье. Үдэш орой болж унтах цаг ойртоход нойр ихэд хүрч унтах амрах явдал аяндаа шаардагдана. Энэ бол хэвшсэн явдал биш, ерийн бие махбодын ажиллагаанаас үндэслэж шаардагдсан хэрэг юм. Нойр хүрэхэд араг ясны булчингуудын хөвчлөл эрс суларч нүдээ аних ба барьж байгаа юмаа алдаж толгойгоо ганхуулна. Гэвч хөдөлгөөн нь унтаж байгаа үедээ заримдаа хадгалагдаж болдог байна. Энэ тухай баримтуудыг та бүхний дотор олноор гаргуулж болно.

	Ер нь аян замд явж байгаа хүн явдалдаа унтаж биеэ сэрээх удаа олонтоо тохиолддог. Зарим жолооч нар машины руль, аяны хүмүүс морины жолоог барьж явуут унтахдаа газрын бартаа донсолгоог мэдэх төлөвтэй байна.

	Хүн, нойр хүрэхдээ аятай тохиромжтой газрыг эрж хэвтдэгийг бид мэднэ.

	Адгууснууд бол мөн адил жишээтэй. Шувуу унтахдаа толгойгоо далавч доороо хийнэ.

	Зарим нэгэн амьтад унтахдаа хушуугаа хөлөөр дарж унтана. Унтаж байгаа ямар нэгэн амьтан нь удаан бөгөөд гүнзгийгээр амьсгалж, түүний зүрх нь удаанаар цохилдгийг эрдэмтэд олон янзын туршлагаар мэджээ. Нүүрийн улайсан байдлаас үзвэл цус нь арьсны судаснуудаар үлэмжхэн тарж биеийн халуун нь буурсан байна. Үүгээр үзвэл унтаж байгаа хүн нь сэрүүн байгаа хүнийг бодвол хүйтнийг даахаар муу, амархан даарч хөрдөг байна.

	Түүнчлэн унтаж байгаа үед хоол боловсруулах эрхтэн нь ажиллаж байдгаас тэжээлийн эд нь шингэхээр сайн байдаг нь хөхүүл хүүхдийн байдлаас мэдэж болно.

	Бид өдрийг бодвол шөнө нь хоолыг шаардахаар их байдаг унтаж байгаа үед хүчтэй туссан нусгай ханиад нь заримдаа зогсдог байна. Хэрэв бид унтаж байгаа хүний зовхийг хурдан нээж үзвэл цөцгий нь нарийссан байна. Хэрэв өвдөгний доод хэсэгт эмчийн алхаар цохиж үзвэл сулхан хөдөлнө. Хэрэв бөх унтаж байгаа хүнийг зүүгээр хатгавал тэр нь гэнэт сэрэхгүй байж болно. Энэ бүх төлөвүүд нь унтаж байгаа үед хүний нервийн системийн үүргэнүүдийн өөрчлөгдсөнийг гэрчилнэ.

	Харин унтаж байгаа мэдрэлийн эрхтэн нь тогшилт, өчүүхэн хөдлөлт хурц гэрлийг ялгахгүй боловч өөрийн ажлыг эгшин зуур ч зогсдоггүй байна. Эрдэмтэд нь унтагчид дээр сонирхолтой элдэв туршлагатуудыг хийж өчүүхэн хүрэлцэл, хөнгөн исгэрэх намуухан дуу, гэрэл, үнэр, бүлээн хүйтэн зэрэг нөлөөллүүд ч хүртэл унтаж байгаа хүний бие махбодод хувиралт өгнө гэдгийг олж мэдсэн байна. Жишээлбэл амьсгал удаашрах, судасны лугшилт түргэсэх, цусны бүтэн солигдох зэрэг хүн унтаж байх үедээ бие гар хөлийг хөдөлгөх тасалбаргүй үг дуу гардаг байна. Энэ бүгд нь нойрын релекс» (сочил) гэгдэх шинжлэх ухааны нэрийг олжээ.

	Иймд хүний бие махбод нь унтаж байгаа үедээ өөрийн онцгой байдалтай байна.

	 

	
НОЙР ЮУНААС ҮНДЭСЛЭЖ ХҮРЭХ ВЭ?

	 

	Эрт дээр цагаас эхлээд эрдэмтэд нь нойр юунаас болж хүрэх тухай тайлбарлахыг оролдож, ядралаас үүснэ гэдэг утгаар бодож байв. Гэтэл өөрийн бие дээр ажиглан үзвэл ямагт ядарснаас болно гэж болохгүй, харин нойр муутай болох нь олон өөр жишээ нь хөхүүл хүүхэд ядрах ажилгүй байтал ихээр унтдаг. Түүнчлэн багаар ажиллаж ихээр унтдаг хүн ч бидэнд үзэгдэнэ. Үүгээр үзвэл нойр нь зөвхөн ядралаас болно гэж тайлбарлах нь мөчид ойлголт юм. Унтаж боссоны дараа сэргэлэн цовоо амарсан байна. Үүгээр нойр нь ядралаас хүний бие махбодыг хамгаална гэдэг үг гарчээ. Уураг тархийн эсүүд нь нойроор дүүрч унтсанаас өөрийгөө ядралаас салгана гэжээ.

	Нойрын бүх механизмыг ганц үүгээр тайлбарлаж болохгүй. Нойр хүрэх явдалд өөр үзэгдлүүд холбогдоно. 

	Нойрмог хүнийг судлахаар эрдэмтэд нь түүний цуснаас уураг тархийг хордуулах хөнөөлтэй бодисыг олж түүний «токсин» гэж нэрлэж өөр нэгэн амьтны цусанд тарьж үзэхэд тэр доороо нойрт дарагдан унтсан байна. Ийм туршлагыг олонхдоо нохой ба туулай зэргийн амьтад дээр хийжээ. Энэ хорт бодис токсин нь ганцхан унтаж амрахаар хүний махбодоос чөлөөлөгдөнө. Гэвч токсин нь нойрыг хүргэх явдалд их үүргийг гүйцэтгэх боловч гол шалтгаан нь бас бус өөр явдал байна.

	Оросын эрдэмтэн Павлов амьтад дээр туршлага явуулахад уураг тархины ажиллагаа нь саатдаг болохыг мэджээ. Павлов нь анх нохойд, дараа нь сармагчин дээр туршив. Нэг жигд чичрэл, аялгуу хөдөлгөөнүүд нь уураг тархины хальсны эсийг саатуулах явдалд нөлөөлнө гэдгийг мэдэв.

	Хэрэв унтаж сэрсэн хүүхдийг жигд аялгуугаар бүүвэйлэх буюу жигд түргэнтэйгээр өлгийдөх юм бол дахин нойрт хамрагдана. Үүнийг хүн эрт дээр үеэс мэдсэн учир өлгийн дуу ба хүүхдийг саатуулах элдэв аялгуу хөдлөлийг бий болгожээ.

	Нойр нь тарах үзэгдэл уураг тархийн хальсыг бараг хамрах үед нойр хүрнэ. Саатах нь эсээс эст хүрэлцэнэ. Хэчнээн олон эс саатвал нойр нь төдий чинээн гүнзгий байна.

	Хүн бол тун бөх унтдаг. Гэвч зарим нэгэн зүйлд санаа тавих аюул бэрхшээл тохиолдохоос сэрэмжлэх, нэгэн юм сэтгэж бодсон бол нойр нь нам тавиун биш байх ба хялбар сэрдэг байна. Үүгээр үзвэл ямар нэгэн харуулын салбар бас байна. Бид нарын өдрийн ажиллагаа нь нэг янзаар давтан чичрүүлэх үүсвэр мөн. Энэ нь өдрийн эцэст уураг тархины хальсыг саатуулж нойрыг хүргэнэ. Гэтэл нойр хүрэх явдлыг зөвхөн уураг тархины хальсны саатах явдлаар шалтгаалах биш, амьтан дээр туршиж үзэхэд уураг тархины хальсыг тусгай аргаар зайлуулавч унтдаг байна.

	Үүгээр үзэхэд нойр хүрэх явдал нь зөвхөн уураг тархины хальснаас биш түүний дотоод хэсэг нэгэн адил саатсанаас болдог байна. Иймд нойрын үүсэх явдалд хальсны ба хальсны доорх механизм их ролийг гүйцэтгэнэ. Зөв сайн унтлага нь гаднын нөлөөлөг чичирхийлэлгүй тэр үед байдгийг бид мэднэ.

	Иймд зөв унтлага нь хүнд цаг цагт ирэх амралт мөн. Унтаж байгаа үед ажиллагаатайгаа үлдэх эрхтнүүд гэвэл амьдралд онцын чухал зүрх, уушги ходоод болно. Саатах явдал нь уураг тархины бүх эсүүдийг аажмаар хамрахад түүний ажиллагаа хүч нь сэргэнэ. Ерөөс уураг тархи нь өөрийн ажиллагааг бүрэн зогсдоггүй том тархины хальсны дотор сэрлийн голомтууд зэрэмдэг ажилтай байна. Хүний зүүдлэх явдал нь үүнтэй холбоотой юм. Одоо нойрт ямар ямар шинжүүд байдгийг товч дурдъя.

	Аливаа нэгэн амьтан дээр ажиглаж тогтсоноор нойрыг нэлээд хэдэн дүрс хэлбэрт хуваах болно.

	1. Хоногт эргэх нойр

	2. Улиралд эргэх нойр

	3. Химийн бодисуудын хүчээр зориут согтоохоор ирүүлэх нойр

	4. Гипнозчины аргаар ирүүлэх нойр

	5. Эрүүл биш байдалд нөлөөлөгдсөн нойр гэж тус тусын онцлог байдлаар ангилна.

	Улиралд эргэх нойр нь адгуусан амьтанд байх бөгөөд амьтдын тийнхүү унтах явдлыг бид ичээнд оров гэдэг. Улирал ба хоногт эргэх нойр нь эрүүл байдал дээр тогтмол цагаар улиран эргэж байх байгалиас шаардагдсан амралт юм.

	Сүүлийн 3 дүрс нь байгалиас шаардагдсан нойр биш зориудын аргаар буюу эрүүл биш байдалд нөлөөлөгдсөн тусгай шалтгаантай байна. Энэ нь чухам ямар шалтгаанаас болох вэ? Согтоох унтлага нь эфир буюу хлорофорон зэрэг бодисуудын уурыг амьсгуулснаас ирнэ. Бас цахилгаан гүйдлээр нөлөөлж унтуулах арга ч байна. Ийм унтлагыг эмнэлэгт ихээр ашигладаг байна.

	Гипнозын унтлага нь гипнозын мэргэжилтэй хүмүүсийн ажиллагаагаар ирнэ.

	Эрдэмтэн Павлов гипнозыг нойртой адилаар тайлбарлажээ.

	Түүнээс хэлсэн нь «гипноз бол нэг ёсны зэрэмдэг нойр мөн» гэжээ. Ийнхүү гипнозын нойрт автагдсан хүн нь гипнозчины ямар нэгэн тушаалыг гүйцэтгэдэг байна.

	Гипнозын унтлагын нэгэн дүрс нь олон амьтдад ялангуяа шувуудад үзэгдэх хөшилт мөн.

	Хэрэв бид шувууг, жишээлбэл: тагтааг барьж нуруугаар нь хэвтүүлж нүдийг бөглөвөл тэр нь энэ зохисгүй хэвтдэгээс хөшиж хөдөлгөөнөө хурааж унтана. Ийм үзэгдлийг амьтдын гипноз буюу хуурмаг үхлийн рефлекс (сочил) гэнэ. Согтоох ба гипнозын дүрс бүх нойроос гадна идэвхгүй нойр гэж дүрс бий. Идэвхгүй нойр нь гипнозтой төсөөтэй боловч гаднын чичирхийллээс биш хүмүүсээс орчин тойронд идэвхгүй ямар нэгэн юманд сонирхолгүй байсан тэр үед үүснэ.

	Хэрэв хүний харах ба сонсох эрхтэн гэмтвэл тэр нь нойрт автагддаг байна. Урьд нэгэн хүний харах ба сонсох эрхтэн гэмтэж баруун гараас бусад бүх бие нь мэдрэлгүй болсноос тэр хүн цаг ямагт унтаж байх болсон байна. Ганцхан мэдрэлтэй үлдсэн баруун гарт нь хүрэхэд сэрдэг байжээ. Эрүүл биш байдлаас нөлөөлөгдөж ирэх нойрыг унтахын өвчин гэх бөгөөд энэ нь заримдаа удаан хоногоор хэдэн сар жилээр үргэлжлэх ч явдал бий. Ийнхүү унтах үзэгдлийг учир мэдэхгүй хүмүүс үхсэнд тооцож оршуулж байсан явдал ч сураглавал олноор гарч болно.

	Тийнхүү үхсэнд тооцсон хүнийг сэрж босохоор чөтгөр ороолон боллоо гэж айн сүрдэж байсан явдал ч бий бололтой. Нэг баримтыг дурдвал 17 дугаар онд Хэнтий аймгийн Биндэр ба Онон хушуу одоогийн Биндэр, Дадал сумын нутгаар Шалдан гэгээн гэж алдаршсан нэг лам, хүний хувь заяаг хараад мэднэ, лай барцдыг арилгаж чадна гэдэг үгээр ардыг мунхруулж олз ашгийг эрж явсаар Бэрээвэн хийдийн орчим газар, тэндхийн хүмүүсийн үхэв гэж итгэж байсан нэг хүүхнийг босгосон мэт явдал нь тэр ламын нэр олж, ард түмнийг бишрүүлэх хэрэгт нь ихээр нөлөөлж олз ашиг нь нэмэгдэж бишрэх мөргөх хүмүүсийн тоо олширсон байна.

	Тийнхүү хүүхнийг сэрээсэн явдалд зарим ардуудаас үхсэн хүнийг амьдруулах чадалтай лам бий болов. Тэр хүүхний сүнс төрлөө олоогүй хэсүүчлэн явсныг, зуураас нь олж биед нь шингээв гэх зэргээр ярих болсон байна. Үүнийг хэн ч гэсэн нарийвчлан хянаж шалгавал мэдрэлийн эвдрэлээс үндэслэсэн болох нь илэрхий байна. Тийнхүү тэр ламыг цуурхаж ярьсан нь үндэсгүй худал бөгөөд түүний нэр олох явдалд түр зуурын завшаан болсон байна.

	Тийнхүү гайхуулж юм бүхнийг чадах шидтэй хувилгаан гэж өөрийгөө өргөмжилсөн шалдан гэгээнд ямар ч шид байгаагүй нь сүүлдээ баттайгаар мэдэгдсэн байна.. Эрүүл биш байдлаас үндэслэсэн нойр нь уураг тархинд цусны хүрэлцээ хорогдсон буюу их тархи хавдсан хийгээд уураг тархины зарим хэсгүүдийн эвдрэл ба булчингуудын хөвчлөл суларсан зэрэг гэмтлүүдээс шалтгаалдаг байна.

	Нойр нь чанга дуун, хурц гэрэл, хэтэрхий хүйтэн ба халуун зэрэг элдэв шалтгаанаас саатна. Зарим хүн сартай саруул шөнө унтахаар муу байдаг. Хойд мөсөн далайн хавь газарт цагаан саруул шөнө байдаг бөгөөд энэ үед тохиолдсон өөр газрын хүмүүсийн нойр нь саатах явдал тохиолдоно. Бас нойр нь биед дассан ерийн нэг чичрэлийн гэнэт зогсох явдлаас саатаж болно.

	Баримт нь машинаар аялан яваа хүмүүс түүний жигд хөдлөлд автагдан унтаж түүний гэнэт зогсоход сэрдэг байна.

	Ер нь амьдралын туршлагаас үзэхэд унтах сэрэх хэрэгт ямар нэгэн хэвшил их үүрэгтэй байна. Хүн хэвшвэл тэсгэм хүйтэн ба аагим халуун, чанга дуу чимээний дотор ч унтаж болдог байна. Хэрэв хүнд нойр саатах явдал онцын шалтгаангүйгээр удаан үргэлжлүүлэх бол тэр нь ямар нэгэн гэмтлээс байх ёстой. Мэдрэлийн буюу халдвартай өвчин нь юуны урьд нойрыг эвдэж саатуулааг байна.

	Хэрэв тийм болох бол эмчийн нарийн зөвлөгөөнийг авч биеэ арчлах явдал шаардагдана. Нойр саатаж унтахаар муу байхад эмээж, гайхаж түүнтэй зохистой биш аргаар тэмцэж байсны жишээ нь уйламтгай хүүхдийн угжийг амуу цэцгийн хамтаар өгч хөхүүлдэг байжээ. Энэ нь унтах хэрэгт тэр үедээ тустай боловч согтоох унтуулах бодис болох хар тамхитай тул хүний бие махбодод алсдаа хортой юм.

	Урьд зарим хүн нойроо хүргэхийн тул архи уух буюу хар тамхи татах зэргээр аашлах явдлууд байсан ба одоо ч гэсэн унтахдаа архи уух хэвшилтэй болсон хүмүүс үзэгдэнэ. Энэ нь тааламжилсаар түүнийг архинд дурлах шуналд оруулдаг байна. Үүгээр үзэхэд архи ба тамхи нь унтахад тустай биш харин хүний бие махбодыг хорлодог байна. Бас нойрын эвдрэлд зүүд дотор босож явах нь хааяа зарим хүнд үзэгддэг. Огт эрүүл хүнд ийм үзэгдэл гардаггүй. Ийм өвчтэй хүн зүүд дотор босож өөрийн хийж чадах ба өдөр хийх байсан бүхий л үйл хэргүүдийг гүйцэтгэдэг байна.

	Харин ямар нэгэн аюулыг огт мэдэрдэггүй ба үзэж ойлгодоггүй байна. Хэрэв ийм хүнд саад хийхгүй бол байшингийн төмөр дээврийн захаар нь дамжин явдаг ба төмөр утсан дээгүүр явж ямар ч гэмтэлгүй буцаж ирдэг байна. Бид унтлагаа тогтмол хэмжээтэй болгох хэрэгтэй. Үүнд 8-10 насны хүүхэд 10-11 цаг, 12-16 насны хүүхэд 9-10 цаг, насанд хүрсэн хүмүүс 7-8 цаг, өвгөн настай хүмүүс 5-6 цагаас доошгүй унтвал зохино. Харин тогтмол цагийг баримтлахгүй унтаж сурах нь хүнийг хэтэрхий нойрмог болгоход нөлөөлөх ба биеийг сул дорой болгон назгайруулна.

	Зөв ба тавтай унтах хэрэгт ор дэвсгэрээ цэвэрлэж хувцсаа ёсчлон тайчиж ганцаар унтах нь чухал бөгөөд унтахын өмнө хөлөө угааж, шүдээ цэвэрлэх амаа зайлдаг байвал нойр нь төдий чинээ тавтай байж болно.

	 

	
ЗҮҮД

	 

	Хүн унтаагүй сэрүүн байхад бидний үйл явдал санаа сэтгэл нь нэгнээс нөгөөд шилжиж бодох учир шалтгаантайгаар гарна. Харин зүүд нь тийм гайхмаар биш хоорондоо холбоогүй буюу эсвэл холимог утга битүү байдлаар үзэгдэнэ. Хүн бол олон янзын юм зүүдэлдэг ба нэг зүүд нь нөгөө зүүдээр солигдох явдал олонтоо байдаг. Их төлөв бид өглөө босоод түүнийг мартаж тийм юм зүүдэлсэн гэж тодорхой ярьж чаддаггүй байна.

	Гэвч санаанаас удтал гардаггүй сэтгэл зовуурьтай болгодог онц түгшүүртэй зүүд байдаг боловч тун ховор тохиолдоно. Зүүдлэх явдлыг утга зохиол, уран зураг уран баримлын авьяастнууд нь ихээр сонирхож байсан ба зүүдийг оролцуулсан зохиол цөөнгүй байна. Жишээлбэл Пушкины зарим зохиолын дотор байдаг.

	Бидэнд зүүдийг хүсэх явдал олонхдоо байна. Зарим зүүд нь их л сонин бахтай байдаг, гэвч ихээр зүүдлэх, хүнд түгшүүртэй зүүд нь биеийг ядралаас чөлөөлөхгүй, хүн төрөлхтөн нь зүүдийг юу болох тухай эртнээс нааш сонирхсоор иржээ. Энэ тухай янз бүрийн тайлбарууд байсан байна.

	Эрт балар цагийн хүн нь зүүдийг ямар нэгэн «өөр» нууц орноос ирнэ гэж ойлгож байв. Мөн зүүд нойр гэдэг бол унтаж байгаа хүний сүнс биеэс зайлж одоод, бурхад тэнгэр ба янз бүрийн савдгуудтай учирснаас болдог гэж үзэж байсан ч удаа бий. Хүний зүүдэнд үзэгдэж харагддаг зүйл бүхнийг янз бүрийн шашнаас элдвээр тайлбарлаж элдэв юмыг зөгнөж тааварлах чанартай ойлгодог байлаа.

	Грекүүд бол бурхан ирүүлнэ гэж бишрэн итгэнэ. Зарим улс үндэстэн, зүүдлэх явдал бол ойр дотнын хүн үхээд сүнс нь эргэж байгаа гэх юм үү ирээдүйг урьдаас зөгнөн мэддэг гэж итгэн биширч байжээ. Гэтэл бас зарим нэгэн улс үндэстнээс хүний унтсан хойно сүнс шувуу, могой болж биеэс гараад дэлхий дээгүүр хэсүүчлэн явж байгаад өглөөгүүр ирэхэд хүн сая нойроос сэрнэ гэдэг байв. 

	Бас зарим нэг газар хүн шөнө болоход буг чөтгөр буюу шуламс болж хувирдаг бөгөөд тэгж хувираад чөтгөрийн оронд очиж шөнийн турш баясан цэнгэж байгаад ирдэг юм гэж итгэх явдал байжээ. Ийм үлгэр ярианууд гарсан нь хүний зүүдэнд элдэв хоосон юм үзэгдэж харагддагт оршино.

	Зүүд нь ганцхан хүнд байдаг юм уу гэвэл биш, бусад амьтанд зүүдтэй төсөөтэй юм үзэгддэг байна. Зүүд нь хүний амьдралын анхны саруудад байдаггүй, нэлээд сүүлд барагцаалбал 6 сар болсны эцэст үүснэ. 6-7 сартай хүүхэд нь унтаж байхдаа инээмсэглэх дуу гарах, уруулаа хөхөж зүүдэлнэ. Хааяа зарим хүн зүүдлэхгүй байж болно. Гэвч сүүлийн шинжилгээгээр зүүдэлдэггүй хүн байдаггүй, гэвч эрүүл мэндийн хувьд нэлээд чийрэг сайн биетэй хүн бага зүүдэлнэ гэдгийг баталжээ.

	Унтаж байгаа үед уураг тархины бүтээх ажил нь зогсдоггүй, хүн сэргэлэн байхдаа учрыг олоогүй зүйлийн утгыг зүүдэндээ сэдэвлэн мэдэж болдог байна. Жишээлбэл бодож чадаагүй бодлогыг бодож ямар нэгэн мартсан явдлыг санах тохиол олонтоо үзэгдэнэ. Жишээ нь урьд Италийн хөгжмийн зохиолч Тартина зүүдээрээ нэлээд хэдэн сайхан аялгууг зохиосон байна. Пушкин зүүдээрээ олон шүлгийг сэдэвлэсэн зэрэг баримтууд бий байна.

	Зүүд хэрхэн юунаас үүсэх вэ гэвэл; бидний төвийн нервийн систем, ялангуяа уураг тархины хальс саатах байдалд орсноос нойр хүрнэ. Гэтэл унтаж байгаа хүнд хаанаас зүүд бий болох ба түүний механизм нь ямар байна вэ гэвэл унтаж байгаа үед төвийн нервийн систем цөм саатах байдалд орох биш харин хүчтэй хар дарсан саатуулал дотор сэрлүүд байна.

	Ер нь бидний зүүд нь их төлөв унтахын өмнө нүдээр үзсэн буюу ихэд бодсон үзэгдэл явдалтай уялдана. Өөрөөр хэлбэл, сэрүүн байхад бодож байсан уураг тархины ажиллагааны үргэлжлэл буюу түүний өвөрмөц байдал дүрс юм. Зүүдний шинж байдал голдуу бүх бие махбод ба түүнчлэн олон эрхтний байдлаас болно. Даарах, аягүй хэвтэх, гаднын чимээ, үнэр, бие өвдөж зовох зэрэг байдлууд нь зүүд бий болоход ихээхэн үүргийг гүйцэтгэнэ. Жишээлбэл унтаж байгаа хүнд цэцгийн үнэр үнэртүүлбэл хөдөө гарч тал ба ой модны дотор яваа гэж зүүдэлнэ.

	Аягүй хэвтсэн даарсан халууцсанаас болж гар хөл нь татаж чилэхээр, нохойд хазуулж байна. Могойд хатгуулж байна гэж зүүдэлнэ. Бидний зүүдэнд хоол унд архи дарс нь их үүргийг гүйцэтгэнэ.

	Унтахын өмнө өөх тостой хурц хоолыг их идсэн бол тун хүнд аймшигтай зүүдийг зүүдэлдэг байна. Үүнд боож, алах буюу хулгайч дээрэмчин довтлов гэж зүүдлэх жишээтэй байна. Мөн хүмүүсийн өдрийн цагт бодсон санасан хүн нь зүүдэн дотор үзэгдэж биелэгдэх явдал байна. Жишээлбэл өөр ертөнц дээр шилжин очоод их л хүчирхэг чадалтай болсон ба өдрийнхөө хийж чадахгүй зүйлийг хийж чаддаг болсон гэх мэтээр зүүдэлнэ. Унтаагүй сэрүүн байхад хүний бодол санаа нэгэн зүйлээс өөрт шилжих, хоосон юм бодох нь олон бөгөөд энэ нь унтаж байгаа хүнд улам их болох юм. Ямар нэгэн хүн унтаж байхдаа ямар ч утгагүй хий хоосон юм үзэж зүүдлэх нь үүгээр тайлбарлагдана.

	 

	
ЗҮҮДЛЭХ ДҮРСҮҮД

	 

	Зүүд нь олон янз, зүүдийг түүний байдлаар нэлээд хэдэн хэсэгт хувааж болно. Хүнд дурлах, айх, хүслийг биелүүлэх зүүднүүд байна. Бас цөөнгүй олон хүнд нэлээд хэдээр барахгүй хэдэн мянган хүнд тохиолдох ердийн зүүд байна.

	Дурсах зүүдэнд бидний удаан хугацаанд санаагүй мартсан зүйл гэнэт тодорч үзэгдэнэ. Хүний зүүдэнд түүний амьдралд огт тохиолдоогүй буюу сэтгэж байгаагүй юм орохгүй ямар нэгэн зүүд нь заавал нэгэн үндэс сэдэвлэлтэй байна.

	Дурсах зүүдээр хаягдсан буюу тавьсан газрыг мартаж эрээд олохгүй болсон юмны байгаа газрыг үзэх нь хааяа тохиолддог. Мөн дурсах зүүдэнд мэргэжилтэй холбогдсон ажлууд төлөв ихээр үзэгддэг байна. Жишээ: Эмч хүн өвчнийг үзэж, багш хүн хичээлийг зааж, шүүхийн байцаач хэрэгтнийг мөрдөж байгаа зэргээр зүүдэлнэ. Айх болгоомжлох зүүдэнд их төлөв хүссэн, хүнд явдлууд ба тулгарсан нарийн ажиллагаанууд тодорно.

	Жишээ нь: Эрэлхэг зоригтой хүн болохыг хүсэх юм бол түүнд уялдсан хүнд зүүднүүдийг үзнэ. Өөр жишээ хэлбэл, сурагч хүн маргаашийн хичээлд муу бэлтгэж багшийн асуултад яах тухайгаа бодож сэтгэл зовуурьтай унтсан бол тэр шөнөө багшид асуугдаж байснаар зүүдэлнэ. Хүслийг биелүүлэх зүүд нь юу хүссэнээ гүйцэтгэж бүтээж байгаа ба үзэж учирч байгаагаар зүүдэлнэ. Жишээ нь хүнтэй уулзахыг хүссэн бол түүнтэй уулзаж байгаа, бас Москва орох гэсэн бол тэнд очиж байгаагаар зүүдэлнэ.

	Үүнээс гадна олон хүмүүст тохиолдож болох төхөөтэй ердийн зүүднүүд байж болно гэсэн билээ. Ийм зүүднүүдэд юман дээрээс унахыг шахах, тэнцвэрээ алдаж тогтож ядах, бие хөшиж хөл торолдох зэргийн түгшүүртэй явдлууд ирнэ. Жишээлбэл: айснаас хөл хөшилдөж гүйхдээ унах, байшин буюу өндөр уул, хад эрэг ганганаас унах шахаж тогтох сүртэй зүүднүүд байна.

	Ийм зүүднүүд нь олонхдоо унтах үед бие тавтай унтах зохицлыг олоогүйд тохиолдоно. Жишээ нь булчингуудын гэнэт суларсан байдалд орохоор, өвдөг нугарсан хөл нь хөшилдөж тэнийхэд тэнцүүрээ алдаж унаж байгаагаар зүүдэлнэ. Бидэнд энэ унаж зүүдлэх нь түгшүүртэй боловч өөрийн шинжээр нисэхтэй ойролцоо тул харин их л зохистой байдлаас ийнхүү нисэж зүүдэлсэн явдлыг Пушкин өөрийн «хөсөр» гэдэг шүлэгт оруулсан байна. Нисэх нь хөнгөн амьсгал бүхий ялангуяа ууланд буюу нээгдмэл агаарт унтах байдал дээр үзэгдэнэ.

	 

	
ЗҮҮДИЙГ ТАЙЛБАРЛАХ НЬ

	 

	Эрт цагт хүн төрөлхтөн нь зүүдийг тусгай нууц утгатай гэж ирээдүйн асуудлыг шийдвэрлэхэд ашиглаж байжээ. Тэр үед улсын ямар нэгэн хэргийг ба нийт ард түмний хувь заяаг нээх бэлэг тэмдгийг зүүд оролцохгүйгээр үздэггүй байжээ. Эртний Грекүүд дайны нэг ч довтолгоог зүүдэнд урьдчилан үзэж төлөвийг тогтоохгүйгээр явуулдаггүй байжээ.

	Жишээлбэл: Македоны Александр хүртэл зүүд тайлбарлагч нарыг дуудаж зөвлөгөө авч байсан байна.

	Европын бүх орнууд ба орост зүүдийг тайлбарлагч мэргэжилтэн настай авгай нар байсан ба зүүдийг тайлбарлахад авлага болгохоор тусгай номуудыг ч хүртэл гаргаж байсан байна.

	Одоо хүртэл бид заримдаа «сайн зүүд үзлээ» «муу зүүд үзлээ» гэлцэх нь хаа сайгүй бий. Бас ус үзэж зүүдлэв, хувьсгал болох нь, шүд унаж зүүдлэв, хохирол үзэх буюу бусад ураг төрлийн хүмүүсээс үхэх нь, сувд үзэж зүүдлэв уйлах нь шавар үзэж зүүдлэв баяжих нь, шинэ гэр үзэв тавтай амьдрах нь, архи ууж зүүдлэв, зовлон амсах нь, түүхий мах идэж зүүдлэв, хүүхэд өвдөж зовох нь гэх зэргээр мухар бишрэлд автагдсан хүн нь гайтай зэвүүн зүүднээс болгоомжлон дэмий юм сэтгэж өөрийн амьдралын хувьслыг хүлээдэг байна. Сүүлийн үед зүүд нь юмыг урьдаас зөгнөж мэддэг юм гэж итгэн биширч аяндаа буурсаар ирсэн боловч манай олонх хүмүүс одоо хүртэл зүүд нойрын тухай сэтгэлийн хүрээнээс гараагүй байна. Жишээлбэл зарим хүн муу юм үзэж зүүдэлсэн бол ямар нэгэн гай зовлон тохиолдож болуузай гэж өдрийн турш сэтгэл зовох, хэрэв сайхнаар зүүдэлсэн бол сонин хөгжилтэй явах нь олонтоо байна.

	Ер зүүд нь учрыг тайлж ядах нууц утгатай ирээдүйн хэрэг явдлыг мэдэх хүчин чадал үгүй бөгөөд хүмүүсийн ажиллалд өнгөрсөн ба ирээдүйд хүссэн явдлууд хийгээд элдэв фантаз сэтгэлгээ зэргийн заавал нэгэн сэдвүүдэд үндэслэсэн байна гэдэг нь эрдэмтдээс олон зүйлийн туршлага шинжилгээгээр баттай мэдсэн байна. Заримдаа ямар нэгэн гээгдүүлсэн юмыг жишээлбэл: Түлхүүрээ хаягдсан газрыг зүүдээрээ үзэж, маргааш нь тэр газар очиж олж авах явдал цөөнгүй тохиолдоно. Үүнийг хүмүүс ухаарахгүйгээр зүүд нь мэдэх чадалтай юм гэж итгэж түүндээ сагсууран бахархаж болох явдал бий.

	Үүнийг тайлбарлахад ядах юмгүй, ерөөс өдрийн цагт эрэлд орж санаа болсон зүйл нь зөвхөн сэрүүн байхад бодогдохоор зогсох биш унтаж байгаа үед түүнтэй холбогдсон зэрэмдэг ажиллагаа тархинд байна. Тиймээс мартсан юмыг санах буюу гээгдүүлсэн юмыг олох явдал байна. Зарим туршлага дээрээс үзэгдсэн баримтуудыг жишээ болгоё.

	Хүний зүүдийг түүний элдэв ажиллагаа явдлуудтай нөхцөлдүүлэн судалбал учрыг тайлбарлаж болно. Сурагчийн зүүдэнд шинжилгээ хийж учрыг тайлбарласан явдлыг ярихыг хүсэж байна.

	Дамдин гэдэг хүүхэд зүүдээр өөрийн эцгийг бүсээ хүртэл унжсан урт шар сахалтай болсныг үзэж их л тавгүй мэт санагджээ. Тэр хүүхдээс түүний учрыг асуухад чухам юунаас үндэслэснийг мэдэхгүй ямар ч утга үгүй санамсаргүй тохиолдсон зүүд байх гэж байв. Гэтэл түүнтэй уялдсан явдлуудыг судалж харьцуулахад:

	Тэр хүүхдийн эцэг, хоёр жилийн өмнө энгийн нэг сахалтай байсан ба Дамдин нь эцгийнхээ сахалд дургүйцэн шаардсаар байгаад авхуулсан юм байна. Үүнээс хойш эцэг нь сахалгүй байдалдаа дасаж үргэлж сахлаа хусдаг болсон учир, хүү Дамдин эцгийнхээ сахлыг бараг мартжээ. Энэ нь тийнхүү зүүдлэх явдлын нэгэн түлхэц болж өгсөн байна.

	Гэтэл аавынхаа сахалтай явсныг санах учир нь юунаас үндэслэсэн юм бэ гэвэл хэд хоногийн өмнө тэр сургуулийн сурагчдын эрүүл мэндийг комисслохоор бавгар шар сахалтай өвгөн доктор ирсэн бөгөөд тэр өвгөний сахлыг үзээд эцгийнхээ сахалтай байсан явдлыг санаж байсан юм байна.

	Энэ нь хэд хоног өнгөрсний хойно тэр хүүхдийн зүүдтэй тийнхүү дүрс хувиран үзэгджээ. Өөр нэг баримтыг дурдвал: Нэг хүүхэд цонхны маань доогуур их мөрөн урсаж байна, байшингийн минь үүдийг үзэсгэлэнт сайхан морь цавчлав гэж фантаз чанарын утгатай нарийн зүүдийг зүүдэлсэн байна.

	Үүнийг зүүд тайлбарлагч бичгээс магадалбал ус үзэх нь амьдрал өөрчлөгдөх тэмдэг, морь үзэх нь худал болох тэмдэг гэжээ. Үүнийг нарийвчлан хянаж үзвэл морь үзэгдсэн явдал нь тэр хүүхдийн морин цэргийн алба хаахыг хүссэнээс үндэслэсэн ба гол мөрнийг үзсэн явдал нь тэр орой тэнгэр бүрхэг, бороотой, байр тасаг нь бүгчим халуун байснаас болжээ гэдгээр тайлбарлагдана. Ер нь унтаж байх үед халууцаж цангах нь ус үзэж зүүдлэх явдалд нөлөөлдөг байна. Үүгээр үзвэл зүүдэнд ямар нэгэн нууц утгагүй бөгөөд эрдэмтэд нь бурхан шашнаас өлзий буян, үхэл нүглийг зөгнөсөн зүүдний тухай ариун биш хүчинд автагдсан бузардсан хүний тухай адислан эдгэрүүлэх зэргийн элдэв хий хоосон зүйлүүдийн тухай номлолыг хөмрүүлэн хаяж, зүүд нойрын тухай үнэн учрыг шинжлэх ухааны үүднээс тогтоосон байна. Дүгнэвэл:

	 

	Нойр бол бие махбодын эсүүдэд хүрэлцэхүйц хүч чадлыг хуралдуулах чухал амралт мөн нойр ба зүүдэнд ямар нэгэн онцлог далдын хүчин огт байхгүй бөгөөд бурхан болон буг чөтгөртэй ямар ч холбоогүй юм.

	Нойр нь саатах үзэгдэл уураг тархины хальсны элдэв хэсгүүд хүрэлцсэн явдлаас хүрнэ.

	Нойр бол хүнд чухал хэрэгтэй зүйл мөн. Нойрыг зохистой цагт нь зөвөөр ашиглавал хүний ухаан бодол сэргэлэн болж бие хөнгөн чийрэгжиж эрүүл мэнд урт удаанаар амьдарч эх орондоо үйлчилж ажилдаа амжилт бүтээлийг гаргаж чадна.

